
Məqalədə Azərbaycanda müasir miqrasiya siyasətinin formalaşması və inkişafı, eləcə də işğal-

dan azad edilmiş ərazilərə “Böyük qayıdış” proqramının həyata keçirilməsi məsələləri elmi-politoloji 

aspektdən təhlil edilir. Tədqiqatda XX əsrin sonlarından etibarən ölkədə baş verən miqrasiya proses-

ləri, xüsusilə deportasiya və məcburi köçkünlük problemləri, onların demoqrafik və sosial-iqtisadi və-

ziyyətə təsiri araşdırılır. Eyni zamanda Azərbaycanın demoqrafik inkişaf siyasətinin əsas istiqamətləri, 

Dövlət Miqrasiya Xidmətinin yaradılması, Miqrasiya Məcəlləsinin qəbul edilməsi və miqrasiya pro-

seslərinin hüquqi tənzimlənməsi məsələləri geniş şəkildə izah olunur, eləcə də beynəlxalq təşkilatlarla 

əməkdaşlığın miqrasiya siyasətinin təkimilləşdirilməsində rolu da xüsusi qeyd edilir. 44 günlük Vətən 

müharibəsindən sonra işğaldan azad edilmiş ərazilərin bərpası və məcburi köçkünlərin doğma tor-

paqlarına qayıdışını nəzərdə tutan “Böyük Qayıdış” Dövlət Proqramının məqsədləri, əsas prioritetləri 

və mərhələləri təhlil olunur. Araşdırma göstərir ki, həyata keçirilən dövlət proqramları və institusional 

islahatlar miqrasiya proseslərinin səmərəli idarə olunmasına və ölkənin demoqrafik inkişafına mühüm 

töhfə verir. 

Açar sözlər: miqrasiya siyasəti, demoqrafik proseslər, Miqrasiya Məcəlləsi, Böyük Qayıdış 

proqramı, Qarabağ və Şərqi Zəngəzur, əhalinin məskunlaşdırılması. 

 

Giriş. XX əsrin sonlarında postsovet məkanının digər regionlarında olduğu kimi, Cənubi Qaf-

qazda da daxili və xarici miqrasiya prosesləri əvvəllər müşahidə edilməyəcək dərəcədə gücləndi. Ke-

çən əsrin 90-cı illərinin birinci yarısına qədər ümumilikdə Azərbaycanda miqrasiyanın üç istiqamətini 

göstərmək olar: birinci istiqamət, Qərbi Azərbaycandan zorakılıqla deportasiya edilən soydaşlarımız; 

ikinci istiqamət, Dağlıq Qarabağ və ətrafındakı işğal edilmiş 7 rayondan qovulan vətəndaşlarımız; 

üçüncü istiqamət, Mesheti (Ahıska) türklərinin respublikamızın ərazilərinə köç etməsi. Azərbaycanda 

gedən miqrasiya proseslərinin başlıca xüsusiyyətləri hər üç istiqamətin məcburi (zorakı) xarakter 

daşımasında idi. 

AZƏRTAC-ın Dövlət Statistika Komitəsinin heabatına əsasən yayımladığı xəbərdə 2024-cü il 

avqustun 1-nə olan məlumata görə, respublika əhalisinin ümumi sayı 0,2 faiz artaraq 10 milyon 204 

min 247 nəfərə çatmışdır. Statistikaya görə, əhalinin 54,5 faizi şəhərlərdə, 45,5 faizi isə kənd yerlərində 

yaşayır [2], urbanizasiya prosesləri əhali yerdəyişməsini əsasən şəhərlərə və rayon mərkəzlərinə yönəl-

diyini göstərir. Daxili miqrasiyada üç şəhər – Bakı, Sumqayıt və Gəncə şəhərləri mühüm yer tutur və 

bu baxımdan Bakı şəhəri artıq meqopolisə çevrilmişdir, qeyri rəsmi statistikaya görə, Bakı şəhərinin 

rayonlarında 4 mln nəfərdən yuxarı əhali yaşamaqdadır [12]. Azərbaycanda demoqrafik situasiyaya 

təsir göstərən amillərin içərisində qaçqınlar və məcburi köçkünlərlə yanaşı, qaçqınlara oxşar vəziyyət-

də olan daha bir miqrant kateqoriyası da mövcud idi. Bu kateqoriyaya müxtəlif səbəblərdən Qazaxıs-

tanı 1989-cu ildə tərk edən 1,6 min nəfər, az sonra Rusiyanı tərk edən 6 min nəfər, İran İslam Respub-

likasından gələn 3 min nəfərə yaxın soydaşımız məcburi yaşadıqları yeri tərk etmişdilər. Məcburi miq-

rantların sırasına Əfqanıstan, İraq və digər ölkələrdən gələn daha 334 nəfəri aid etmək olar. Qaçqınlara 

oxşar vəziyyətdə olan miqrantların sırasına Gürcüstandan gələn azərbaycanlıları da aid etmək olar. Bu 

kateqoriyadan olan miqrantların respublikanın ərazisində daimi yerləşməsi, onların yaşayış və həyat 

şəraitinin təşkili o dövr üçün ağır və ağrılı problemlərdən birinə çevrilmişdi [21, s.78-79]. 

Azərbaycanda miqrasiya və demoqrafiya siyasəti. Azərbaycan hökumətinin demoqrafiya siya-

səti öz əksini “Azərbaycan Respublikasının Demoqrafik İnkişaf Konsepsiyası”nda tapmışdı. Konsep-

siya 1999-cu il dekabrın 9-da Prezident H.Əliyev tərəfindən təsdiq edilmiş, sonralar isə şəraitə uyğun 

olaraq ona əlavələr və dəyişikliklər edilmişdi. Azərbaycan Respublikasında müasir demoqrafik vəziy-

yətin qiymətləndirilməsi Konsepsiyada mühüm yer tutur və 1897-1997-ci illəri əhatə edən 100 illik 

dövrün xarakteristikası verilir. Sənədə görə, iki əsrdə 1,5 mln nəfərdən çox azərbaycanlıların zorakı 

deportasiyaya məruz qalması öz əksini tapmışdı [9]. Azərbaycanda yaranmış siyasi və sosial-iqtisadi 

sabitlik miqrasiya proseslərinin idarə edilməsi məsələsinə də aydınlıq gətirilməsini tələb edirdi. Məhz 

yaranmış zərurət 2004-cü ilin iyulunda Azərbaycan Respublikasının Dövlət Miqrasiya İdarəetmə Siya-

səti konsepsiyasının hazırlanması və qəbulunu şərtləndirdi. Sənəddə dünyada miqrasiyanıın mövcud 

vəziyyəti təhlil edilir və dünya əhalisinin 175 mln nəfərinin miqrant olduğu şəraitdə miqrasiya proses-

lərinin idarə edilməsi siyasətinin hazırlanmasının vacibliyi əsaslandırılır. Azərbaycanda daxili və xa-

rici miqrasiyanın mövcud vəziyyətinin səciyyəsinin verildiyi Konsepsiyada bu proseslərin tənzimlən-

məsinin məqsədləri, prinsipləri və vəzifələri müəyyənləşdirilir ki, bu baxımdan sənəd konkret fəaliyyət 

proqramı hesab edilə bilər [10]. 

Dövlət miqrasiya xidməti. Dövlət Miqrasiya Xidməti haqqında əsasnamənin qəbulu və Miqrasi-

ya Xidmətinin hazırlanması miqrasiya proseslərinin tənzimlənməsi və idarə edilməsində mühüm əhə-

miyyətə malik idi. Azərbaycan Prezidenti İ.Əliyevin 19 mart 2007-ci il tarixli fərmanı ilə təsdiq edilmiş 

əsasnaməyə əsasən, DMX-nın yaradılmasının hüquqi/siyasi bazası müəyyənləşdirilir, fəaliyyət istiqa-

mətləri, vəzifələri, hüquqları, fəaliyyətinin təşkili kimi məsələlərə aydınlıq gətirilirdi [16]. 2013-cü ilin 

iyulunda qəbul edilmiş Azərbaycan Respublikasının Miqrasiya Məcəlləsi bu sahədə qəbul edilmiş qa-

nunvericilik toplusudur. 15 fəsil və 95 maddədən ibarət məcəllədə bu sahədə əsas anlayışların xarak-

teristikası verilir və mahiyyət açılıb göstərilir. Məcəllə Azərbaycana gəlmə və getmə, mühacirlərin 

uçot və qeydiyyatının aparrılması, soydaşlarımızın xarici ölkələrdə əmək fəaliyyətinin tənzimlənməsi, 

əcnəbilərin, vətəndaşlığı olmayan şəxslərin və qanunsuz miqrantların problemləri, habelə miqrasiya 

qanunvericiliyinin pozulmasına görə məsuliyyət kimi məsələlərə aydınlıq gətirirdi. Beynəlxalq prakti-

kaya uyğun olaraq qəbul edildikdən sonra Miqrasiya Məcəlləsinə dəfələrlə müxtəlif düzəlişlər və əla-

vələr edilmişdir [7]. Dövlət Miqrasiya Xidmətinin müasir texniki vasitələrlə təchiz edilməsinin gedi-

şində yaradılan Vahid Miqrasiya Məlumat Sisteminin əhəmiyyəti böyük idi. Xidmətdə 24 saat fasiləsiz 

Çağrı Mərkəzi, eləcə də 27 istiqamət üzrə elektron xidmətlər fəaliyyət göstərir. Dövlət Miqrasiya Xid-

mətinin strukturuna aparatla yanaşı, 2 regional miqrasiya baş idarəsi, 7 regional miqrasiya idarəsi, 3 

müvəqqəti yerləşdirmə mərkəzi, Təlim-tədris mərkəzi və tibb müəssisəsi daxildir. Eyni zamanda, Xid-

mət tərəfindən bütün “ASAN Xidmət” mərkəzlərində də müvafiq xidmətlər göstərilir [3]. Azərbayca-

nın Dövlət Miqrasiya Xidməti beynəlxalq və regional qurumlarla sıx əməkdaşlıq şəraitində fəaliyyət 

göstərir. Bu sıraya BMT-nin müvafiq orqanları, Avropa İttifaqı, Beynəlxalq Miqrasiya Təşkilatı, 

Beynəlxalq Qızıl Xaç və Aypara Cəmiyyətləri İttifaqı kimi qurumlar daxildir. Postsovet məkanında 

miqrasiya proseslərinin tənzimlənməsi məqsədilə MDB-nin Miqrasiya Siyasəti Mərkəzi yaradılmış və 

beynəlxalq status almışdı. Təsadüfi deyil ki, bu prosesdə MDB Miqrasiya Siyasəti Mərkəzi mühüm 

rol oynayırdı [17]. 

Miqrasiya sahəsində beynəlxalq əməkdaşlıq. Azərbaycan rəhbərliyi dövlət müstəqilliyinin ilk 

vaxtlarından etibarən beynəlxalq və regional təşkilatlarla miqrasiya sahəsində əməkdaşlığa xüsusi əhə-

miyyət verirdi. Çünki Qərb-Şərq və Şimal-Cənub nəqliyyat yollarının üzərində yerləşən respublikamız 

üçün miqrasiya problemləri taleyüklü məsələ idi. Məhz buna görə də, Azərbaycan hökuməti 1996-cı 

il iyulun 9-da BMT-nin Qaçqınlar üzrə Ali Komissarı ilə əməkdaşlıq və humanitar proqramların həyata 

keçirilməsi, qarşılıqlı güzəşt və imtiyazlar haqqında ikitərəfli saziş imzalamışdı [6]. Beynəlxalq sahədə 

əməkdaşlığın təşviqi və genişləndirilməsi məqsədi ilə 2000-ci il fevralın 8-də Azərbaycan hökuməti 

ilə Beynəlxalq Miqrasiya Təşkilatı arasında 15 maddədən ibarət hərtərəfli əməkdaşlıq sazişi imzalan-

mış, tərəflərin hüquq, vəzifə və öhdəlikləri müəyyənləşdirilmişdi [4]. Avropa məkanının bir hissəsi 

kimi Miqrasiya siyasətinin inkişafı üzrə Beynəlxalq Mərkəzlə də diplomatik-siyasi münasibətlər qur-

muşdu. Belə ki, 2006-cı il iyunun 27-də Bakıda Azərbaycan hökuməti ilə Beynəlxalq Mərkəz arasında 

əməkdaşlıq sazişi imzalanmışdı. 5 bənddən ibarət Sazişin məqsədi miqrasiya məsələləri üzrə informa-

siya mübadiləsinin genişləndirilməsinə, Azərbaycan Respublikasının miqrasiya siyasətinin Avropa 

İttifaqının “Yeni Qonşuluq Siyasəti” kontekstində Avropa standartlarına uyğunlaşdırılmasına, miqra-

siya, repatriasiya, sığınacaq, viza siyasəti, sərhəd nəzarəti və nəzarətsiz miqrasiyaya qarşı birgə müba-

rizənin aparılmasından ibarət idi [5]. Qeyd edək ki, Azərbaycan dövlətinin miqrasiya siyasəti davamlı 

inkişaf və təkmilləşdirmə dövrünü yaşamaqdadır. Bu prosesdə iki amil mühüm əhəmiyyətə malikdir, 

birincisi, müvafiq milli qurumların təcrübəsindən istifadə olunması və ikincisi, qonşu dövlətlər və 

beynəlxalq təcrübədən istifadə olunması. Azərbaycan Beynəlxalq Miqrasiya Təşkilatı vasitəsi ilə 

həyata keçirilən tədbirlərdə fəal iştirak edir, beynəlxalq müqavilələrə qoşulur, beynəlxalq təcrübənin 

öyrənilməsi və elektron texniki xidmətlərin təkmilləşdirilməsinə yatırımlar edirdi. Təsadüfi deyil ki, 

mobilliyi baxımından Azərbaycan Miqrasiya Xidməti dünyada öncül mövqelərdədir [22, s.87-90]. 

Böyük qayıdışa dair Dövlət Proqramı. Ermənistanın 30 illik işğalından azad edilmiş torpaqların 

realibitasiyası və "Böyük qayıdış" proqramına start verilməsi 44 günlük Vətən müharibəsinin başlıca 

yekunu idi. Beynəlxalq Münasibətlərin Təhlili Mərkəzinin apardığı ümumiləşdirməyə görə, Ermənis-

tanla Azərbaycan arasındakı münaqişə Cənubi Qafqazda təhlükəsizlik və sabitlik üçün əsas təhdid təş-

kil edirdi. Bu münaqişə insanların əziyyət çəkməsinə və əhalinin bir yerdən başqa yerə köçməsinə 

səbəb olmuşdu. Ərazi bütövlüyünü bərpa edən Azərbaycan Cənubi Qafqazın hüdudlarından kənara 

çıxır və alınan dərslər beynəlxalq ictimaiyyət üçün də aktualdır [18, s.6]. Bu aktuallıq ilk növbədə 

Azərbaycanın yaratdığı presedentlə bağlıdır, yəni ərazi bütövlüyünün diplomatiyadan istifadə və hərbi 

yolla təmin edilməsi II dünya müharibəsindən sonrakı dövrün nadir təsadüf edilən hadisəsidir. 

Azərbaycan dövlətinin ərazi bütövlüyü və suverenliyinin təmin edilməsində, beynəlxalq mövqe-

lərinin möhkəmlənməsində, habelə “böyük qayıdış” strategiyasının həyata keçirilməyə başlanmasında 

Azərbaycan Prezidenti və Ali Baş Komandan İ.Əliyevin rəhbərliyi altında milli ordumuzun 44 gün və 

23 saat 48 dəqiqə davam edən hərbi əməliyyatlarının tarixi əhəmiyyəti var idi. Belə ki, tədqiqatçılardan 

Q.Hacıyevin qeyd etdiyi kimi, Prezident İ.Əliyevin bütün çıxışlarında Dağlıq Qarabağ probleminin 

həllindən bir an da kənarlaşmayacağı, Qarabağ torpaqlarının azad edilməsi üçün bütün vasitələrdən 

istifadə edəcəyi, hətta hərbi yolla həll edə biləcəyini vurğulaması və müdafiədən hücuma keçməyin 

vaxtı çatdığını bildirməsi Vətən müharibəsində zəfərimizin əsasını təşkil edirdi [19, s.338]. İşğaldan 

azad edilmiş ərazilərdə quruculuq işlərinin sistemli və məqsədyönlü həyata keçirilməsi məqsədi ilə 

“Böyük qayıdış” adını almış I Dövlət proqramı hazırlanmışdı. Proqramın təsdiq edilməsi haqqında 

Azərbaycan Prezidenti İ.Əliyevin sərəncamına görə, işğaldan azad edilmiş ərazilərə böyük qayıdış 

respublikamızın 2030-cu ilədək beş milli prioritetindən biri kimi qəbul edilmişdi. Sərəncamda deyilirdi 

ki, bu milli prioritetlərə əsasən “Azərbaycan Respublikasının 2022-2026-cı illərdə sosial-iqtisadi inki-

şaf strategiyası” yeni inkişaf mərhələsindəki hədəfləri müəyyənləşdirir, məqsəd Qarabağ və Şərqi Zən-

gəzur iqtisadi rayonlarının sürətlə dirçəlməsi, əhalinin dayanıqlı məskunlaşması və davamlı iqtisadi 

aktivliyin təmin edilməsidir [11]. 

Dövlət proqramının I mərhələsini həyata keçirildiyi 2022-2026-cı illər ərzində Qarabağ və Şərqi 

Zəngəzura 140 min nəfər məcburi köçkünün geriyə qayıtması nəzərdə tutulmuşdu [13]. AZƏRTAC-

ın yaydığı məlumata görə ilk köçün “ağıllı kənd” layihəsinə əsasən Zəngilan rayonunun Ağalı kəndinə 

ediləcəyi planlaşdırılırdı. Qeyd edək ki, erməni işğalına qədər bu inzibati ərazidə üç kənd birləşmişdi, 

1-ci Ağalıda 40 ailə, 2-ci Ağalıda 60 ailə, 3-cü Ağalıda isə 161 ailə yaşayırdı. Hazırda bu kəndlərdən 

olan ailələrin sayı 352-dir, yəni 1504 nəfərdən ibarətdir. Nəzərdə tutulmuşdu ki, Yeni Ağalı kəndinə 

dörd mərhələdə 41 ailə köçürülməli, ilk köçürülmə isə 10 ailədən ibarət olmalı idi. Mətbuatın yaydığı 

xəbərlərə görə, “Böyük Qayıdış” siyasətinə 2022-ci il uylun 19-da start verilmişdi. Belə ki, Abşeron 

rayonu Masazır qəsəbəsində yerləşən Zəngilan şəhərciyindən 10 ailə doğma kəndlərinə yola salınmış-

dı. Prezidentin Şərqi Zəngəzur rayonu üzrə nümayəndəsi V.Hacıyev bildirmişdi ki, 4 mərhələdə 200 

nəfərin köçürülməsi nəzərdə tutulmuşdur ki, onların həyat şəraiti tamamilə təmin olunacaqdır [20]. 

İşğaldan azad edilmiş əraziləri məskunlaşdırılması prosesinin plana uyğun şəkildə həyata keçiril-

məsi nəzərdə tutulmuşdur. Belə ki, işğaldan azad olunmuş 5 şəhərin Baş planı təsdiq edilmişdir ki, 

bunlarda kompleks şəkildə yenidənqurmanın həyata keçirilməsi nəzərdə tutulmuşdur. Bir il ərzində 

Ağalı kəndinə 86 ailə, 420 nəfər köçürülmüşdü, kənddə 360 şagird yerlik məktəb və 60 yerlik uşaq 

bağçası tikilib istifadəyə verilmişdi, 150 evin tikilməsi isə nəzərdə tutulmuşdu. Əhalinin məşğulluğunu 

təmin etmək məqsədi ilə suvarma sistemi yaradılmışdı ki, bu sistemlərlə 157 hektar sahə suvarıla bilər-

di [23]. Dövlət proqramında işğaldan azad edilmiş ərazilərin yol-nəqliyyat infrastrukturunun qurulması 

mühüm yer tuturdu, bu məqsədlə 15 istiqamətdə avtomabil yolunun tikintisi həyata keçirilməli idi. 

2021-ci il mayın 26-da uzunluğu 44,5 km olan strateji Bərdə-Ağdam yolunun tikintisinə başlanmışdı, 

bir qədər əvvəl isə Füzuli-Şuşa avtomabil yolunun təməlqoyma mərasimi olmuşdu, uzunluğu 101,5 

km, eni 37,7 metr olan bu yolun Füzuli, Xocavənd və Xocalı rayonlarından keçməsi nəzərdə tutulmuş-

du, 13 km uzunluğunda olan Füzuli-Hadrut yoluna da məhz o zaman start verilmişdi. Qısa müddətə 

Füzuli və Zəngilan beynəlxalq hava limanları tikilərək istifadəyə verilmişdi. Qarabağ və Şərqi Zəngə-

zur “yaşıl enerji zonası” elan edilmiş və bu ərazilərin Azərbaycanın enerji sisteminə qovuşması sahə-

sində konkret addımların atılmasına başlanmışdı. Köç planında Şuşaya qayıdış mühüm yer tuturdu. 

Belə ki, şəhərə 2020 nəfərin köçürülməsi nəzərdə tutulsa da, 10 may 2024-cü il üçün 20 ailədən ibarət 

88 nəfəri köçürmək mümkün olmuşdu. 2023-cü ilin martında Talış kəndinə 20 ailə, avqustda Füzuli 

şəhərinə 90 nəfərdən ibarət 25 ailə köçürülmüşdü. 2024-cü il 24 iyun statistikasına görə Xankəndində 

3000 nəfərdən çox Azərbaycan vətəndaşı yaşayırdı [13]. 

Şərqi Zəngəzur iqtisadi rayonunda tikinti-quruculuq işləri həyata keçirildikdən sonra 2023-cü 

ilin mayında Laçın şəhərinə ilk köç baş vermiş, 20 laçınlı ailə (97 nəfər) doğma yurdlarına qayıtmışdı. 

Həmin ilin avqustunda isə Laçının Zabux kəndinə ilk köç baş vermiş, bir şəhid ailəsi də daxil olmaqla 

88 nəfərdən ibarət 20 ailə geri dönmüşdü. Şərqi Zəngəzurda Laçın rayonunun Sus kəndinə ilk qayıdış 

2024-cü ilin mayında, Cəbrayıla ilk qayıdış 2024-cü ilin sentyabrında, Xocalıya ilk qayıdış 2024-cü 

ilin mayında baş tutmuşdu. İşğaldan azad edilmiş ərazilərin bərpası və yenidən qurulmasında Türkiyə, 

Macarıstan, Rusiya, İsrail, İtaliya və digər ölkələrin şirkətləri yaxından iştirak edirlər. Füzuli rayonun-

da Özbəkistanın sərmayəsi ilə Mirzə Uluqbəy məktəbi tikilərək istifadəyə verilmiş, Qazaxıstan isə 

Yaradıcılıq Mərkəzi tikmək öhdəliyi götürmüşdü. Türkiyə Şuşada qurduğu seysmoloji stansiyanı 

Azərbaycana hədiyyə etmiş, Qırğızıstanın sərmayəsi ilə Ağdamın Xıdır kəndində orta məktəbin inşa 

edilməsinə başlanmışdı [13]. Dövlət proqramına uyğun olaraq qayıdışın coğrafi arealı sürətlə geniş-

lənməkdədir. Belə ki, 2024-cü il üçün bu areala 20 kənd və qəsəbə, habelə 7 şəhər olmaqla 27 yaşayış 

məskəni daxil edilmişdir. 2023-cü ilin 11 ayı ərzində ümumilikdə 901 ailə, yəni 3516 nəfər öz ana 

yurdlarına qayıtmışdı. 2023-cü ildə Füzuli şəhərinə 308 ailə, Laçın şəhərinə 363 ailə, Zəngilan rayo-

nunun Ağalı kəndinə 109 ailə, Laçın rayonunun Zabux kəndinə isə 121 ailə köçürülmüşdü. Ümu-

milikdə, 44 günlük Vətən müharibəsinin bitməsindən 2023-cü ilin dekabrına qədər 987 ailə azad edil-

miş torpaqlara köçürülmüşdü. İlin sonunadək daha 215 ailə doğma torpaqlarına qayıtmışdı. 2025-ci 

ildə isə 34500 ailənin tarixi vətənlərinə geri qayıtması planlaşdırılırdı [15]. Statististikaya görə, təkcə 

2024-cü ildə 10 min nəfərə yaxın keçmiş məcburi köçkün geri qayıtmışdı. Hazırda azad edilmiş ərazi-

lərdə 30 min nəfərdən çox insan yaşayır və fəaliyyət göstərməkdədir. Hər iki iqtisadi rayonun bərpasına 

isə hazırkı dövrə qədər 19 mlrd manatdan çox vəsait yönəldilmişdi. 

Bütün bunlar göstərir ki, işğaldan azad edilmiş ərazilərə qayıdışla bağlı I Dövlət proqramı uğurla 

həyata keçirilməkdədir. Bu baxımdan 2025-ci il ən uğurlu il kimi nəzərdən keçirilir [1]. Hazırda azad 

edilmiş ərazilərdə Ağdam Sənaye Parkı, Cəbrayıl rayonunda "Araz Vadisi İqtisadi Zonası", Zəngilanda 

“Dost Aqropark” və s. müəsissələr fəaliyyət göstərir. Proqram çərçivəsində ərazidə olimpiya İdman 

Komplekslərinin və Gənclər Evlərinin inşası da nəzərdə tutulub. Ərazilərdəki yaşayış məntəqələrində 

“ASAN Xidmət” və “DOST” mərkəzləri yaradılacaqdır. Ümumilikdə 49 Ailə Sağlamlıq Mərkəzi və 

39 tibb məntəqəsi tikiləcək. İşğaldan azad edilmiş ərazilərə mərhələli formada ümumilikdə 34500 ailə-

nin köçürülməsi nəzərdə tutulur. 2026-cı ilin sonuna qədər “Böyük Qayıdış” proqramının I mərhələsi-

nin tamamlanacağı və bu mərhələdə 140 min məcburi köçkünun Qarabağ və Şərqi Zəngəzura qayıda-

cağı planlaşdırılır. Bütövlükdə “Böyük Qayıdış” proqramının birinci mərhələsində bütün azad olun-

muş şəhərlərdə daxil olmaqla, 100 yaşayış məntəqəsinin yenidən qurulması və məskunlaşdırılması nə-

zərdə tutulur. “Böyük Qayıdışa dair I Dövlət Proqramı”nın icrası üçün 2022-2026-cı illərdə ümumi-

likdə təqribən 32 milyard manatdan artıq vəsait tələb olunur. “Böyük Qayıdış” proqramının ikinci 

mərhələsi isə üç fazadan ibarət olmaqla, 2026-2040-cı illəri əhatə edəcək və proses 2040-cı ilə qədər 

yekunlaşacaq [14]. 30 may 2025-ci ildə Prezident İlham Əliyev tərəfindən “Azərbaycan Respublika-

sının 2027-2030-cu illərdə sosial-iqtisadi inkişaf Strategiyası”nın və “Azərbaycan Respublikasının 

işğaldan azad edilmiş ərzilərinə Böyük Qayıdışa dair II Dövlət Proqramı” nın hazırlanması haqqında 

Sərəncam imzalanmışdır [8]. Böyük Qayıdışın başlanmasının beynəlxalq əhəmiyyəti tarixi zəfər 

nəticəsində əldə edilmiş yeni dövrün reallıqlarının dünyaya tanıdılmasıdır. 

Nəticə. Aparılan tədqiaqat göstərir ki, Azərbaycanda miqrasiya siyasətinin formalaşması və inki-

şafı dövlətin sosial-iqtisadi və demoqrafik strategiyasının mühüm istiqamətlərindən biri kimi çıxış edir. 

Qəbul edilmiş normativ-hüquqi sənədlər, yaradılmış institusional mexanizmlər və beynəlxalq təşkilat-

larla əməkdaşlıq miqrasiya proseslərinin səmərəli idarə olunmasına və bu sahədə dövlət siyasətinin 

təkmilləşdirilməsinə imkan yartmışdır. Xüsusilə 44 günlük Vətən müharibəsindən sonra işğaldan azad 

edilmiş ərazilərin bərpası və məcburi köçkünlərin öz doğma torpaqlarına qayıdışı Azərbaycanın de-

moqrafik və regional strategiyasında mühüm yer tutur. Böyük Qayıdış proqramının həyata keçirilməsi 

yalnız əhalinin tarixi yurdlarına qayıdışını təmin etmir, həm də Qarabağ və Şərqi Zəngəzur iqtisadi 

rayonlarının sosial-iqtisadi dirçəlişinə, dayanıqlı məskunlaşmanın təmin edilməsinə və regionun 

ümumi inkişafına şərait yaradır. Bu proses, eyni zamanda, Azərbaycanın ərazi bütövlüyünün bərpa-

sından sonra yeni inkişaf mərhələsinə qədəm qoyduğunu və dövlətin strateji məqsədlərinin ardıcıl 

şəkildə həyata keçirildiyini nümayiş etdirir. 

ОСВОБОЖДЕННЫЕ ОТ ОККУПАЦИИ ТЕРРИТОРИИ 

 

Текст статьи анализирует формирование и развитие современной миграционной полити-

ки в Азербайджане, а также реализацию программы “Великое возвращение” на освобожденные 

от оккупации территории с научно-политологической точки зрения. В исследовании рассмат-

риваются миграционные процессы, происходящие в стране с конца ХХ века, особенно пробле-

мы депортации и вынужденного переселения, а также их влияние на демографическую и 

социально-экономическую ситуацию. Одновременно подробно объясняются основные направ-

ления демографической политики развития Азербайджана, создание Государственной мигра-

ционной службы, принятие Миграционного кодекса и вопросы правового регулирования миг-

рационных процессов. В статье также особо отмечается роль сотрудничества с международ-

ными организациями в совершенствовании миграционной политики. После 44-дневной Оте-

чественной войны анализируются цели, основные приоритеты и этапы Государственной прог-

раммы “Великое возвращение” предусматривающей восстановление освобожденных от окку-

пации территорий и возвращение вынужденных переселенцев на родные земли. Исследование 

показывает, что реализуемые государственные программы и институциональные реформы 

вносят важный вклад в эффективное управление и миграционными процессами и демографи-

ческое развитие страны. 

Ключевые слова: миграционная политика, демографические процессы, Миграционный ко-

MODERN MIGRATION POLISY IN AZERBAIJAN AND THE IMPLEMENTATION 

OF THE “GREAT RETURN” STRATEGY TO THE TERRITORIES LIBERATED 

FROM OCCUPATION 

 

This article examines the formation and development of modern migration policy in the Republic 

of Azerbaijan and analyzes the implementation of the “Great Return” program to the territories libe-

rated from occupation. The study explores the migration processes that intensified in the late twentieth 

century, particularly forced migration, deportation, and the problem of internally displaced persons, as 

well as their impact on the country’s demographic and socio-economic situation. Special attention is 

paid to the legal and institutional framework of migration management, including the Demographic 

Devolopment Concept, the establishment of the State Migration Service, and the adoption of the Mig-

ration Code. The article also highligts Azerbaijan’s cooperation with international organizations in 

regulating migration processes. Furthermore, the objectives and priorities of the “Great Return” State 

Programaimed at the reconstruction of liberated territories and the resettlement of displaced popula-

tions are analyzed. The research concludes that the effective implementation of migration policy and 

return programs plays an important role in ensuring sustainable regional development and demogra-

phic stability. 

Keywords: migration policy, demographic processes, Migration Code, “Great Return” program, 

Karabakh and East Zangezur, population resettlement. 

